МББУ “Сарман гимназиясе”нең I категорияле татар теле һәм әдәбияты укытучысы Матзянова Раушания Гаяз кызы
Тема: М. Кәримнең "Озын-озак балачак" әсәрендә 
халкыбызның күркәм гадәтләренең чагылышы 
(1 бүлек буенча)

Максат:

1. «Озын-озак балачак” әсәренең 1 нче бүлеге белән танышу, анализлау.
2. Балаларда кешелеклелек тәрбияләү, фикерләү сәләтен үстерү. 
3. Укучыларда матур әдәбият әсәрләренә мәхәббәт уяту
Җиһазлау. 5 класс әдәбияты, "Бишек җырлары", "Гөлбакча", "Халык педагогикасы" китаплары.
Дәрес тибы: катнаш дәрес.
Дәрес барышы. 
(Дәреснең эпиграфы итеп түбәндәге юллар алына)

"Бу китап могҗизаларга ышанучан, сәеррәк, шаукымлырак, беркатлырак, чаярак кешеләр турында".
- Укучылар, өй эше итеп, сезгә М. Кәримнең "Озын-озак балачак"әсәренең 1нче бүлеген укырга кушылган иде. Менә мондый сорауга җавап бирегез әле.
- М. Кәримнең балачагы кайда үтә? (Бай табигатьле Келәш авылында, эш сөючән авылдашлары арасында. Ул чал тарих буе килә торган халык йолалары, гадәт-шөгылен ул үзе күреп үсә, әсәрләрендә дә аларга зур урын бирә.)
- Әсәрдә никадар вакыйга сурәтләнгән, ләкин һәммәсеннән дә олуг булганы – бала туу. Бу вакытны автор бәхетле, серле, тылсымлы мизгел дип атый. Бала туу әсәрдә зур бәйрәм буларак күрсәтелә.
- 1 нче бүлектә кемнәр катнаша?
- Кече Инәй һәм Оны Инай кем ул?
- Кара Йомагыл ник килә?
- Ничек килеп керә? (табып укыгыз].

- Олы Инәй ни өчен һәрчак үзе белән малайны ияртә?
- Кара Йомагыл ни өчен малай булуын тели?
(Нәсел агачы, шәҗәрә турында сөйләнелә).
("Бишектә сабый ята" җыры тыңланыла).
- Кем ул кендек әбисе?
- Хәзер ул вазифаларны кемнәр башкара?
- Кендек әбисе ниләр эшләгән?
(Табиблык сәләтенә ия булган кешеләр кендек әбисе булып йөргәннәр. Ул бәбиләүче ананы көйләп торган, үзенең тәмле сүзләре, йомшак куллары белән аларның хәлләрен җиңеләйткән, көч биреп торган.)
- Элек бала тугач, кендек әбисе бәбине тозлы су белән юган. Тоз баланың нәфис тәнен төрле микроблар керүдән саклый дип саналган. Соңыннан, баланың әнисенә генә түгел, ә әтисенә дә кадерле, газиз булуын исәпкә алып, кендек әбисе баланы әтисенең күлмәгенә төргән. Кендек әбисе ана белән баланы 3 көн тәрбияләгән. Соңыннан "кендек әбисен озату" бәйрәм ителгән. Кендек әбисе, бала тугач, аны авызландырган. Башта салават әйтә (дога), соңыннан: "Ата-ана йоласы, пәйгамбәрләр догасы, бәхетле бул, тәүфыйклы бул",- дип бал-май каптыра торган булган. Халыкта элек-электән "Кем авызландырса, бала шуңа охшап үсә" дигәннәр. Шуңа күрә кендек әбисе үзендә бары тик изге сыйфатларны гына булдырырга тиеш булган.

- Малайга кем дип исем кушалар?
- Ул нәрсәне аңлата? (Хәбибулла-Аллаһының сөеклесе).
- Икенчесенең исеме ничек? (Фазыл-өстен, камил, лаеклы, дәрәҗәле, намуслы, белемле, кешелекле).

- Исем кушу ничек башкарыла?
- Кем куша?
- 1 атна эчендә исем кушылырга тиеш булган. Бала исемсез озак торса, елак була, чөнки ул үзенә мөрәҗәгать иткәнне ишетә, тоя. Бу аны тынычландыра. Исемне мулла куша. Башта баланы юындыралар, ак биләүгә билиләр, мендәр естенә салалар, аяклары кыйбла якка каратыла. Тиешле дога укылганнан соң, мулла исемен пышылдый. Кайбер якларда тәмле телле, йомшак телле булсын өчен авызына бал-май каптырыла.
- Нинди исем сайларга соң?
Исемсез туып җиһанга, ат ала, исем ала;

Кылган гамәлләр исемен бизи ала, 
Җисем китә, исем кала, чал тарихка юл ала",- дип яза Гомәр Сатаров.

Пәйгамбәребез әйтә: "Сез Кыямәт көнендә үзегезнең исемегез белән, аталарыгыз исеме белән чакырыласыз, шулай булгач, күркәм мәгънәле исемнәрне кушыгыз!"

- Сөенче алу нәрсә ул? Сөенчене кем әйтә? Нәрсә вәгъдә ителә?
(Элек сөенче хәбәр белән килгән кешегә, борынгы йола буенча: "Бала йомырка кебек тәгәрәп үссен", - дип йомырка биргәннәр).
- Бала тугач нинди шатлыклы мәшәкатьләр көтелә?
- Бәби ашы китерү күпмегә сузыла?
- Бәби ашы итеп нинди ризыклар алып киләләр? Аның мәгънәсе нәрсәдә? (161 бит.”Бәби ашы - ана сөте...”).
- Кендек әбисе белән малайны ничек зурлыйлар?
- Бәбине алда ни көтә? (Юындыру).
- Бәбине юындырганда әйтелә торган нинди такмаклар беләсез. (Укучылар үзләре эзләнеп, түбәндәге такмакларны әйтәләр):

Бүре кебек җитез бул.

Көндез уйна, кич йокла,

Бәхетле бул, тәүфыйклы бул.
Яфрак кебек ярпайсын,

Колмак кебөк кабарсын, 

Борчак кебек тәгәрәп йөрсен,

Куян кебек сикереп йөрсен. 
- Ә туу нинди вакыйга?

- Бала туганга кемнәр сөенә? (Әти-әнисе, әби-бабасы, апа-сеңелләре, абый-энеләре, күршеләр, туганнар, таныш – белешләр. Чыннан да, туганнарың булу нинди бәхет бит ул. 
Шатлыкларыңны бүлешергә, кайгыларыңны уртаклашырга якын туганнарың булса, тормыш итүе дә җиңеләйгән кебек тоела.
Р.Миңнуллинның "Энекәш кирәк мина" шигыре укыла.
- Әсәрдә Олы Инәйнең, нинди сыйфатларын күрдек? (Ул сабыр, түзем, йомшак куллы, тәмле телле, ярдәмчел, бала җанлы, тормыштан тәм-ямь табып яши белүче кеше).
- Сезнең энегез, сеңлегез бармы? Сез аларның өйгә кайтуларын ничек каршыладыгыз? Ниләр эшләдегез? Ничек әзерләндегез?
- Сабый өйдә нинди урын ала? Бишек нәрсәдән ясала? Ничек беркетелә?
(Сабый бишектә ята. Бишек электән ук табигый материаллардан хәзерләнгән. Ягы-ягы белән тал чыбыктан үрелгәннәре да очрый, тар гына такта кисәкләрен бизәкләп ясаганнарын да очратырга мөмкин. Бишек сиртмә ярдәмендә ыргакка эләгә һәм тушәмгә ныклы итеп беркетелә. Бишекне өйнең матчасына беркетелергә рөхсәт ителмәгән, халыкта алай эшләү баланы саташтыра дигән фикер яшәгән.
- Бишек янында нәрсәләр башкарылган? ("Бишек җыры".)
- Кырыклау дигән йола турында ишеткәнегез бармы?
(Балага 40 көн тулганчы ялгыз калдырырга ярамаган, киткән очракта янында я пычак, я кайчы, я очлы тимер калдырырга кушылган. Шулар баланы җан алыштырудан саклар дип ышанганнар. Кырыклау көнендә баланы юындыргач, 40 кашык су белән башын чайкаганнар. Бу инде 40 көн үткәч, балага зәхмәт тә, башка төрле куркыныч та янамый, 40 көннән соң аның ныгып китүен аңлаткан. Кырыклауга килгән кешеләр бүләк белән килергә тиеш булган).
- Тагы нинди йолалар турында ишеткәнегез бар?
(Тау ягында “бәби боткасы" пешерү, Касыйм татарларында "бәби чәе" әзерләү, Әстерхан татарларында "бишек туе" үткәрү гадәтке кергән).
- Ак биләүгә биләү нәрсәне аңлаткан?
Ә.Шәрифуллинаның "Рәнҗү" шигыре укыла.
Күпме йола, гореф-гадәт бар икән, ләкин хәзерге чорда шуларның берничәсе генә безнең тормышыбызда сакланып калган. Бу - начар сыйфат. Без борынгы йолаларыбызны онытып, үзебезнең үткәнебезне сызып ташларга җыенабыз түгелме? Ә бит һәрбер йоланың мәгънәсе бар. Алар бит балага начар максат белән башкарылмаган Йолаларыбызны, гадәтләребезне онытмасак иде. Эпиграфка әйләнеп кайтсак, геройлар гына түгел, әсәрдәге вакыйгалар үзләре дә чын маҗара түгелмени дип әйтер идем. Исем кушу, йолаларны башкару үзе бер рөхәт шаукым түгелме соң? Бүгенге дәрестән сез татар исемнәренең мәгънәләренә колак салып, киләчәктә минем киңәшләремнең, бер өлешен генә тотсагыз да, бу дәрес заяга үткәрелмәгән икән, дияр идем. 
